


Ang mga rebolusyonaryong pwersa 

Ay malayo na sa kakaunting 

Kanilang pinagsimulan.

Mangahas ituloy ang pagsulong

Huwag hayaang ang pagkakatisud ninuman 

Ay makapagpaudlot ng ating dakilang kilusan 

Laging pataasin pa ang bandilang pula.

Ako’y laging kasama ninyo

Sa inyong pag-aaral, gawain at laban 

Ako’y laging kasama ninyo

Tinutupad ang ating mahihigpit na tungkulin.

Karamay ninyo ako

Sa kasaganaan at pighati 

Lagi akong kasama ninyo 

Sa landas ng pagsulong.

Magpalawak sa buong bansa 

Magpalalim sa bawat lokalidad 

Pangibabawan ang bawat kahirapan 

Tiyakin ang ating tagumpay

Jose Ma. Sison
Ako’y laging kasama ninyo

Disyembre 26, 1977

Pagpupugay kay Kasamang Jose Ma. Sison! 
Tuloy ang laban para sa ganap na paglaya ng bayan!
pahayag ni ka ma. roja banua, tagapagsalita ng national democratic front bikol

Pinakamataas na pagpupugay at parangal 
ang ipinaaabot ng National Democratic 
Front Bikol sa pagpanaw ng pinuno ng 
muling pagtatatag ng Partido Komunista 
ng Pilipinas na si Kasamang Jose Ma. 

Sison. Bagamat nagdadalamhati ngayon ang buong 
rebolusyonaryong kilusan, marapat lamang na dakilain 
ngayon ang mga ambag ni Ka Joma sa tapat na 
paglilingkod sa interes ng proletaryado at sambayanan. Isa 
siya sa mga tapat na tagapagsilbi ng masa na tumalikod sa 
pangako ng marangyang buhay at buong pusong inialay 
ang kanyang buhay at sarili para sa pagkamit ng tunay na 
katarungang panlipunan at kalayaan.

Si Ka Joma ay moog ng rebolusyong Pilipino. Hindi 
malilimot ang kanyang dakilang gawa. Pumanaw man 
siya sa edad na 83, malalim na ang pagkakaugat ng 
kanyang mga ambag sa pag-unawa sa lipunang Pilipino, 
pagpupundar at pagpapayabong ng teorya at praktika ng 
demoratikong rebolusyong bayan. Ang mga dokumento 
at lathalaing kanyang iniambag sa rebolusyonaryong 
kilusan ay nagpataas ng teorya at nagpalalim sa praktika 
ng pakikidigmang batay sa partikular na katangian ng 
Pilipinas. 

Kasabay ng iba pang mga lider-Komunista, 
pinamunuan din nina Ka Joma ang pagtutuwid sa mga 
pagkakamali ng PKP sa paglalapat ng linya ng Marxismo-
Leninismo-Maoismo sa mga nagdaang dekada. Mataman 
niyang binaka ang modernong rebisyunismo at iba 
pang pagtatangka ng pwersa ng reaksyon na baluktutin 
ang proletaryong paninindigan at pananaw sa loob ng 
bansa hanggang sa iba pang panig ng daigdig. Dulot ng 
matamang pagtatanggol sa MLM, natiyak ang kawastuhan 

ng landas na tinatahak ng PKP mula sa pagkabubot nito 
hanggang sa pagyabong sa kasalukuyan.

Larawan si Ka Joma ng puspusang pakikibaka at 
kahandaang magsakripisyo sa harap ng pakikipaglaban. 
Kahit sa panahong nabihag ng kaaway, walang maliw 
ang paglalagablab ng diwang mapanlaban ng kasama. 
Sa pamamagitan ng kanyang mga tula at likha, naitawid 
niya ang damdaming lipos ng pag-ibig sa bayan kahit na 
mayroong mga rehas na nakaharang. 

Dahil sa hindi matatawarang pagpupursigi at 
rebolusyonaryong kasigasigan ni Ka Joma, isa sa mga 
nangunguna at huwarang Partido Komunista ang PKP sa 
buong mundo. Kinikilala ng internasyunal na komunidad 
ang PKP dahil sa tatag at yaman ng teorya at praktika nito 
bilang isang kilusang pagpapalaya. Sa loob ng halos 54 
taon, ang PKP ang tumayong rebolusyonaryong partido ng 
proletaryado at ng sambayanan. Hindi maipagkakaila ang 
kritikal na papel nito sa kasaysayan at tunguhin ng lipunang 
Pilipino. Sa isanlibo’t isang mahahalagang paraan, binago ng 
PKP ang kurso ng pulitika at kasaysayan ng bansa. 

Ngayon, ibinabaling ng buong rebolusyonaryong 
kilusan sa Bikol at bansa ang kanilang pagdadalamhati sa 
pagpanaw ni Ka Joma tungo sa ibayo pang determinasyong 
pangalagaan ang kanilang tunay na Partido – ang Partido 
Komunista ng Pilipinas at sa pagsusulong ng demokratikong 
rebolusyong bayan hanggang ganap na tagumpay. Hanggat 
mayroong pang-aapi at pagsasamantala, nananatiling wasto 
at makatarungan ang pagrerebolusyon. Tiyak na iluluwal ng 
pakikibaka ng mamamayan ang ilan libo pang matatapat na 
rebolusyonaryo at Komunistang tulad ni Ka Jose Ma. Sison 
na magpapatuloy ng laban hanggang sa ganap na tagumpay!

pahayag ni ka raymundo buenfuerza, tagapagsalita ng 
panrehiyunal na kumand sa operasyon - new people’s army bikol

Nakikiisa ang pangrehiyunal na 
kumand sa operasyon ng New 
People’s Army sa Bikol at lahat ng 
kumand sa ilalim nito sa pagdakila sa 
dakilang buhay at pakikibaka ni Ka 

Jose Ma. Sison, isa sa mga pinuno ng muling pagtatatag 
ng Partido Komunista ng Pilipinas noong 1968. Hindi 
maitatatwa ang lahat ng kanyang naging ambag sa 
pagpupundar hanggang sa patuloy na pagpapalalim at 
pagpapalawak ng kilusang rebolusyonaryo sa buong bansa. 

Kinikilala ng lahat ng mga yunit at pormasyon ng 
NPA sa Bikol si Kasamang Joma bilang isang mahusay 
na rebolusyonaryong kadre, patriyotikong Pilipino at 
magiting na mandirigma ng sambayanan.  

Si Ka Joma ay isang huwarang lider komunista at 
rebolusyonaryo. Sa kanyang malalim na paggagap sa linya 
ng demokratikong rebolusyong bayan, tiniyak niya ang 
pagtatayo at pagpapalakas ng rebolusyonaryong hukbo ng 
mamamayan – ang New People’s Army. Sa gitna ng mga 
unos sa loob at labas ng kilsusan, mga atake at hambalos 
ng reaksyunaryong pwersa, walang maliw na gumabay 
si Ka Joma upang panatilihing mahigpit ang tangan 
ng mamamayang lumalaban sa kanilang makatwirang 
armadong pakikibaka. 

Ang mataas na prestihiyo at pambansang suporta’t 
lakas na tinatamasa ngayon ng NPA ay pinuhunanan ng 
ilang dekadang pagsisikap nina Ka Joma at lahat ng mga 
rebolusyonaryong bayani ng sambayanan. Hanggang ngayon, 
nananatiling panaginip na gising lamang ng imperyalistang 
US, naghaharing uri, papet na estado at armadong pwersa 
nito ang pagpigil sa hindi magapi-gaping armadong paglaban 
ng masang Pilipino. Sa kabila ng pagbubuhos ng lahat ng 
rekurso na nakapokus sa mga kontrarebolusyonaryong 
kampanya at gera, patuloy pa ring sumusulong at ibayong 
nagiging malakas ang NPA sa buong kapuluan. 

Sa pagpanaw ni Ka Joma, iniiwan niyang legasiya ang 
lampas limang dekada ng karanasang mahigpit na tatanganan 
at isasabuhay ng lahat ng naiwan at nananatiling nakatindig. 
Iisa ang panata ng Pulang hukbo: patuloy na hawakan 
ang armas at buong giting na magpatuloy sa armadong 
pakikibaka upang maipagtagumpay ang demokratikong 
rebolusyong bayan.

Pagpupugay kay 
Ka Jose Ma. Sison!
Isang tunay na 
Pulang mandirigma at 
lider-Komunista!

Mahigpit na pagtangan ng armas 
ang pagdakila ng Pulang hukbo kay 
Kasamang Joma!

Dakilain ang buhay at pakikibaka 
ni Ka Jose Ma. Sison!
pahayag ni ka Carlito Cada, tagapagsalita ng 
Armando Catapia Command – NPA Camarines Norte

Pinagpupugayan ng Armando Catapia Command 
– NPA Camarines Norte si Ka Jose Ma. Sison, 
isa sa mga pinuno ng muling pagtatatag ng 

Partido Komunista ng Pilipinas noong Disyembre 26, 
1968. Ang kanyang pagpanaw ay simbigat ng bundok 
Labo ang kabuluhan. Ito ay dahil inialay niya ang 
kanyang buong buhay sa paglilingkod sa masang inaapi at 
pinagsasamantalahan. 

Bagamat malaking kawalan para sa rebolusyonaryong 
kilusan ang pagkawala ng isang tapat at mahusay na 
Komunistang tulad ni Ka Joma, makatitiyak ang lahat 
na pupunan ito ng panibagong henerasyon ng mga kadre 
at Partidista. Hindi ito makasasagabal sa patuloy na 
pagsulong ng demokratikong rebolusyong bayan.

Sa pagpanaw ni Ka Joma, pinagpapanariwa ng ACC 
NPA Camarines Norte ang kapasyahan at kahandaang 
sumulong sa masalimuot na landas ng pakikidigma. 
Noon, hindi napayukod ng sala-salabat na suliranin ang 
mamamayang Camarines Norteňo – nanatili silang 
tapat sa pagsuporta at paglahok sa demokratikong 
rebolusyong bayan. Laluna sa ngayon na ibayong nagiging 
paborable ang mga obhetibong kundisyon para sa higit 
pang pagkamulat at pagkilos ng malawak na hanay ng 
sambayanan. 

Bilang ambag sa pambansang pagsulong ng 
rebolusyong Pilipino at pangkalahatang pag-abante ng 
kilusang Komunista sa buong daigdig, titiyakin ng ACC 
NPA Camarines Norte ang katapatan at kasigasigan nito 
sa pagpapahusay sa wastong paglalapat ng pamumuno at 
pagtupad ng mga rebolusyonaryong gawain – hanggang 
ganap na tagumpay!

Bayani ng sambayanang Pilipino 
si Ka Jose Ma. Sison!
pahayag ni ka Ramona Caceres, tagapagsalita ng 
Eduardo Olbara Command – NPA Camarines Sur

Pinakamataaas na parangal ang iginagawad ng 
Eduardo Olbara Command – NPA Camarines 
Sur at lahat ng kumand ng NPA sa buong 

prubinsya kay Kasamang Jose Ma. Sison. Pumanaw si 
Ka Joma sa edad na 83. Dinadakila ng EOC ang mahigit 
limang dekada niyang tuluy-tuloy na paglilingkod bilang 
matapat at mahusay na lider-rebolusyonaryo at komunista. 
Punung-puno ng kabuluhan ang kanyang malalaking 
ambag sa pagsulong ng proletaryong rebolusyong Pilipino. 

Sa paggampan ng iba’t ibang susing rebolusyonaryong 
tungkulin, napakahalaga ng naging papel ni Ka Joma sa 
malawak na pagpupundar ng mga batayang organisasyon 
ng Partido Komunista ng Pilipinas, sa mabilis na 
pagpaparami ng kasapian ng Partido at NPA. 

Sa gabay ni Ka Joma, ang pinagsimulang ilampung 
kasapian ng Partido at NPA noong 1968 at 1969 ay 
mabilis na lumaki. Libu-libong mga binhing kadre ng 
Partido ang sinanay at pinaunlad sa ilalim ng kanyang 
pamumuno. Ang mga binhing ito ang nagsisilbi ngayong 
pundasyon at batayan ng patuloy na paglakas ng PKP sa 
Camarines Sur at buong kapuluan. 

Sa kanyang pagpanaw, ipinaaabot ng EOC ang lubos na 
pagpapahalaga sa maraming dakilang ambag ni Kasamang 
Jose Ma. Sison sa muling pagtatatag at pagpapalakas ng 
PKP at sa pagsusulong ng rebolusyonaryong pakikibaka 
ng sambayanang Pilipino. 

Ang mga ito ay malalim nang nakaukit sa kasaysayan 
ng PKP at ng rebolusyong Pilipino. Tiyak nang 
magbubunga ang mga ito ng higit pang maraming 
pagsulong at pag-igpaw hanggang sa makamit ang ganap 
na tagumpay.

Pulang pagpupugay at saludo para kay Kasamang Jose Ma. Sison!
pahayag ni ka Florante Orobia, tagapagsalita ng Santos Binamera Command – NPA Albay

Buong-higpit na iginagawad ng lahat ng yunit ng 
NPA sa ilalim ng Santos Binamera Command 
– NPA Albay ang pinakamataas na saludo 

kay Kasamang Jose Ma. Sison, ang kapita-pitagang 
pinuno ng muling pagtatatag ng Partido Komunista ng 
Pilipinas. Hanggang sa huling sandali at kahit sa kabila 
ng katandaan, iniukol niya ang kanyang buong buhay sa 
paglilingkod sa masang anakpawis at sa pagsusulong ng 
kanilang rebolusyonaryong pakikibaka.

Kinikilala ng SBC-NPA Albay, kasabay ng buong 
rebolusyonaryong kilusan si Ka Joma bilang bayani ng 
sambayanang Pilipino. Ang lampas limang dekadang 
pakikibaka ni Ka Joma bilang kadreng Komunista ay 
habang panahon nang nakatala sa ginintuang kasaysayan 
ng rebolusyong Pilipino.

Ang hindi matatawarang kapasyahang maglingkod 
sa interes at kapakanan ng mamamayang inaapi at 
pinagsasamantalahan ang nagbigay kay Ka Joma ng hindi 
maubos na tapang at lakas upang mamuno sa mga liko’t 
sikot ng demokratikong rebolusyong bayan.

Kung ano ang alab ng pagmamahal ni Ka Joma sa mga 
inaapi’t pinagsasamantalahan ay siya namang tindi ng galit 
sa kanya ng lokal na naghaharing uri at imperyalismo at 
ng kanilang pasistang pwersa. Matapos siyang ikulong sa 
loob ng ilang panahon, walang patid na pinagbabantaan 
ang kanyang buhay, tinatangkang sirain ang kanyang 
prestihiyo at binabaluktot ang kanyang mga ambag. 

Ngunit sa kabila nito, hindi pa rin nagpatinag si Ka Joma. 
Ang kanyang inialay na talino, tapang at giting ay isa sa 
mga salik sa tuluy-tuloy na pagsulong ng demokratikong 
rebolusyong bayan sa buong bansa.

Habang ipinagluluksa ng SBC-NPA Albay at ng malawak 
na masa ang pagpanaw ni Ka Joma, hinahalawan din nila ng 
inspirasyon at pinaghuhugutan ng ibayong determinasyon 
ang kanyang buhay at walang-pag-iimbot na paglilingkod sa 
masang Pilipino.

Sa pagsulong ng demokratikong rebolusyong bayan sa 
mahigpit na gabay ng Partido Komunista ng Pilipinas, tiyak 
na lilitaw ang mas marami pang Ka Joma sa Albay at buong 
bansa upang ipagpatuloy ang laban ng mga uring inaapi at 
pinagsasamantalahan.

Pulang pagpupugay para kay Ka Joma!
pahayag ni ka Teresa Magtanggol, tagapagsalita ng Nerissa 
San Juan Command – NPA Catanduanes

Pulang pagkilala at pagpupugay ang ipinapaabot ng Nerissa 
San Juan Command – NPA Catanduanes kay Ka Jose Ma. 
Sison, 83 taong gulang, pinunong tagapagtatag ng Partido 

Komunista ng Pilipinas at kadre ng proletaryong rebolusyon.

Nakikiramay ang NSJC-NPA Catanduanes sa naiwang pamilya, 
mga kaanak, mga kasama at kaibigan ni Ka Joma. Isang malaking 
kawalan sa rebolusyonaryong kilusan si Ka Joma. 

Bilang isang huwarang rebolusyonaryo, ang buhay at pakikibaka 
ni Ka Joma ay nagsisilbing halimbawa sa mga kapwa rebolusyonaryo 
at aktibista. Laluna sa mga bagong sibol na rebolusyonaryong labis 
na humahanga sa kanyang tuluy-tuloy na pagpapanibagong-hubog at 
paninindigan para sa MLM, mahusay na rebolusyonaryong aktitud at 
puspusang pakikibaka.

Malaki ang pagpapasalamat ng masang Catandunganon sa mga 
ambag ng mga rebolusyonarong tulad ni Ka Joma at sa lahat ng 
nagsikap na maitatag at maipundar ang Partido Komunista. Dahil 
sa pamumuno ng PKP, nagkaroon ng pag-asa ang mamamayan ng 
prubinsyang matagal nang binabalewala at pinagsasamantalahan ng 
umiiral na bulok na sistema.

Bagamat nakadistyero sa malayong bayan si Ka Joma, dama ng 
masang Catandunganon ang kanyang walang maliw na pag-aambag 
sa laban ng sambayanan sa prubinsya at ng buong rebolusyong 
Pilipino. Alam nilang hindi naging hadlang ang pisikal na distansya 
upang patuloy na gampanan ni Ka Joma ang mga susing papel 
sa rebolusyonaryong kilusan. Sa pamamagitan nito, nadarama ng 
masang tunay ngang pinakasamaya si Ka Joma sa piling ng masang 
anakpawis na kanyang pinag-alayan ng kanyang buong buhay. 

Ang pagdadalamhating nadarama ng lahat ng mga rebolusyonaryo 
at ng malawak na hanay ng masa na dulot ng pagpanaw ni Ka Joma 
ay dapat na ipihit sa ibayong rebolusyonaryong lakas upang higit na 
palakasin ang PKP at sa pagpapalagablab ng digmang bayan sa buong 
kapuluan.

Salamat sa iyong maniningning na rebolusyonaryong ambag, Ka Joma!
pahayag ni ka Samuel Guerrero, tagapagsalita ng Celso Minguez Command – NPA Sorsogon

Nakikiisa ang Celso Minguez Command – NPA 
Sorsogon sa lahat ng mga nagbibigay parangal 
at pagpupugay ngayon kay Kasamang Jose 

Ma. Sison. Labis na nalulungkot ang mga Sorsoganon 
sa pagpanaw ng isa sa mga pinakamahuhusay na lider-
komunista at lingkod-bayan ng kasalukuyang lipunang 
Pilipino. Gayunpaman, nais ipaabot ng CMC-NPA 
Sorsogon ang pagpapasalamat sa iniwang pamana ni Ka 
Joma – ang mga aral at pagsulong na ibinunga ng kanyang 
walang takot at hindi patitinag na rebolusyonaryong 
pakikibaka. 

Ang kanyang buhay at pakikibaka ay bahagi ng patuloy 
na lumalakas at sumusulong na pwersa ng rebolusyong 
Pilipino. Ang kanyang mga dakilang ambag ay inspirasyon sa 
kasalukuyang henerasyon ng mga rebolusyonaryo at sa lahat 
ng mga susunod pa. Ang kanyang halimbawa ay tutularan 
ng marami pang mga Komunista at ng malawak na hanay ng 
masang lumalaban. 

Pangkaraniwan ang kamatayan. Ngunit ang naiiba 
ang kamatayan ng isang rebolusyonaryo dahil sa bigat at 
kabuluhang iniiwan nito sa isip at puso ng lahat ng naiwan. 
Ang halaga ng buhay ni Ka Jose Ma. Sison na siyang pinuno 
ng muling pagtatatag ng Partido Komunista ng Pilipinas at 
isa sa mga pinakamatagal na pinuno ng rebolusyonaryong 
kilusan sa bansa ay hindi kailanman malilimot at mabubura 
sa ginintuang kasaysayan ng pakikibakang Pilipino at 
sambayanan.

Pagpupugay kay 
Kasamang Jose Ma. Sison!

Ka Jose Ma. Sison, rebolusyonaryong martir at bayani ng 
sambayanang Pilipino
pahayag ni ka Luz del Mar, tagapagsalita ng Jose Rapsing Command – NPA Masbate

Sa pagpanaw ni Kasamang Jose Ma. Sison, pinuno 
ng muling pagtatatag ng Partido Komunista ng 
Pilipinas, binabalikan ng JRC – NPA Masbate ang 

isang linya mula sa kanyang kathang tula, “katapangan 
hanggang huling hininga ang bumubuhay sa isang martir 
lagpas sa kanyang kamatayan.”

Tunay ngang ang hindi pangkaraniwang katapangan 
ni Ka Joma sa pagpupundar ng Partido Komunista ng 
Pilipinas na siyang nagsilbing gabay sa rebolusyong 
Pilipino ang nagbibigay sa kanya ng buhay lampas pa 
sa kanyang pagpanaw. Marapat lamang na ibandilyo 
sa buong bansa at sa bawat sulok ng kanayunan at 
kalunsuran ang kadakilaan ng buhay ni Ka Joma na 
kanyang ilinaan para sa bayan. 

Nag-uumapaw sa rebolusyonaryong kabayanihan 
ang buhay at pakikibaka ni Ka Joma. Iginugol niya ang 
mayorya ng kanyang buhay para sa pagsusulong ng 
demokratikong rebolusyong bayan sa Pilipinas at sa 
pagtataguyod ng Marxismo-Leninismo-Maoismo sa 
buong daigdig.

Pinakamalaking ambag niya ang pangunguna sa 
muling pagtatayo ng Partido Komunista ng Pilipinas 
noong Disyembre 26, 1968 sa Brgy. Dulacac, Alaminos, 
Pangasinan. Mula rito, tuluy-tuloy nang umabante ang 
rebolusyong Pilipino hanggang sa kasalukuyan nitong 
antas, lampas limang dekada makaraan.

Ang pagpanaw ni Ka Joma ay sadyang napakalaking 
kawalan para sa sambayanang Pilipino, sa Partido at 
rebolusyonaryong kilusan. Gayunpaman, nakatitiyak 
nang mabilis na makakabawi ang rebolusyonaryong 
kilusan dahil kumpletong nailatag na ni Ka Joma sampu 
ng mga tulad niyang lider-Komunista ang sapat na 
puhunan para sa patuloy na paglago ng rebolusyong 
Pilipino.

Naninindigan ang JRC-NPA Masbate sa kadakilaan 
ng buhay para sa bayan, para sa sambayanang Pilipino 
at para sa interes ng higit na nakararaming naghihirap, 
pinagsasamantalahan at inaapi. Karangalan ang mamatay 
at i-alay ang buhay para sa tagumpay ng demokratikong 
rebolusyong bayan.

